
Brambrüeler 

Ausschnitte aus dem Programm 2008 
  
Der Dokter sait zum Polo Hofer: «So isch‘s äba,  
sie hend jetz nuno 12 - zum Läba!» 
Dä frogt: «Mönet oder Jöhrli?» und lacht. 
Do sait dr Dokter: «12, 11, 10, 9, 8!» 
 
I säga eu, mis problem hät nit jeda  
aber i khan nüm mit mina Gofa reda 
dia lärnend sprocha i dar Schual meh als gnuag 
Eifach Dütsch khört leider nümm darzua 
 
Vier Regierigsröt schaffend jetzt für füüf  
i behaupta aber und i stapla tüf 
das goht au z’dritt und eventuell khönd’s au zwei 
und wenn kai Beamta nimsch kann’s eina allai 
 
S’junga Thuner Grupie schribt jetzt schiins a Buach  
mit em Titel „i bin bi Fründa z’bsuach“ 
und si nimmt den au- khai blatt vor’s Mul 
mit 13 hegs si gschlofa und dr rescht sig schwul 
 
D’Scharapova stoht im Wimbledon Final  
Und wartet gschpannt uf da nöchschti Ball 
Vu dr Hingis, doch dia knühlt nu ufem Rasa 
Und züüüücht dia wissa Linia tüüf in d‘ Nasa 
 
A Bär dä schlooft - im schöna Filisur  
Macht gratis Propaganda und a Hungerkuur 
Hät nüt zum fressa, hät kei Fründ, as mag na keina 
Das isch eina - fürs Flüeli in Valzeina 
 
D’Churer Nutta tüand dr EHC treniara  
Es neus stelligsspiel söllends jetzt probiara  
„Frauapower“ meint dr Domenig munter 
„Dia stönd ufem strich und niemols drunter“ 
 
Üsi Eveline - tuat scho biz blasiert  
A Vermarktigsfirma heg’s sich intressiert 
Als läbensgrossi Puppa stoht dia Dama 
Scho bald - in allna Geisterbahna 
 
Khört mis Sturmgwehr hai oder eher nit  
Mengmol dänki NAI i seg no nit so wit  
Mengmol dänki jo - es hät sin Grund  
Vorallem dänn - WENN D’SCHWIEGERMUATTER KHUNT 
 
Es haist d’Britney Spears und Calmy Rey dia Häx  
Segend immer baidi OHNI unterwägs 
Ohni was? Frog i - und grifa miar an d’Stirn 
Dia ainti ohni Slip dia ander ohni Hirn 



D‘Abfallsäck in Napoli verbreitend Wuat  
Stöhnd an jedem Ecka sind für gar nüt guat 
Es hät viel zviel und alli zämma stinggend 
Dia händ miar au, si stöhnd am Obertor und winggend 
 
Oeppis neus in Chur das isch Begägnigszona  
Döt Autofahra isch no schlimmer, als döt wohna 
In der Nacht isch dia Zona no viel besser 
Begägnisch anara Fuscht oder ama Messer 
 
Dr VonRohr - Sie - das isch an arma Tropf  
sis Tüachli klemmt, dä bringt das nümm vum Kopf  
er zerrt und rupft dra in dr Nacht, as isch a Graus 
und rüaft ICH BIN EIN STAR - HOLT MICH HIER RAUS 
 
Mim Kolleg am Sepp isch öpis schlimms passiart  
er hät voma Jugo uf da Ranza kriagt  
sig froh säg i zu ihm as tönt verworra  
luag dr EHC kriagt z ganza Johr ufd Schnorra 
 
Nach dr Bundesrotswahl sait dr Muurer schlicht  
Christoph was machsch denn - du für as Gsicht? 
wenn i khönnt Gsichter macha sait dr Blocher do 
wärsch du dr Erscht wo as neus würd überkho 
 
Machsch mit bi DIGNITAS denn wirsch du nümm sehr alt  
Stirbsch ufama Parkplatz, im Hotel oder Wald 
Wird das verbota - hätsch trotzdem sterba wella 
Laufsch aifach z’Nacht - durch Bahnhofpassarella 
 
I säga numa PRIESCHTER - WELSCHLAND - PÄDOPHIL  
dr aint läbt z Frankrich - scho längschtens im Exil  
Uf üsi Afrog maint denn Kircha schlicht  
Dia gäben numma "Früah-französisch-Unterricht" 
 
Rauchverbot im Restaurant find i nid richtig  
Stirbsch in dr Regel nid an Krebs ,das sait d'Statistik  
Das Märli tüan doch üsi Dökter numa schüra  
dia maischta tüan uf ihram Balkon duss erfrüra 
 
Mini bruchta Gummi wärfi nümma weg  
Nai, - dia sammli nämli für na guata zweck 
Und wenn z'verbot khunnt durch dia EU-norma Kälber  
jo - denn baschtli mini Servelat halt sälber 
 
In junga Johra isch Calmy Rey trè Chick  
Gärn go Baika so verzellt si jetzt am Blick 
Und si hätt - wenn i mi nit irra 
Ihra Velohelm hüt no uf dr Birra 
 
Dä armi Ma, lauft bald nu no in Lumpa,  
wenn miar nid zämalegga und däm öppis pumpa 
gänem a Teggi, um Gottes Wille öppis z’Ässa 
so Armi wie dr Ospel töff ma nid vergässa! 



Als Perversling kaufsch dis Züg imma Shop,  
und härters findsch im Internet, ganz top. 
Wenn aber würkli Sau wittsch si, denn sig bereit 
und bsuech dia nöchsti ACS Filet-Night. 
 
In dr Armee wird jetza rationalisiert,  
und optimiert, so lauft a RS denn wie gschmiert. 
Und z’Obligatorischa schüsst ma hüt no schnell, 
uf em Heiwäg an der Bushaltstell! 


